
Балтач районы Кариле балалар бакчасының I квалификация категорияле тәрбиячесе
Туган телен яратсын, ана телендә аралашсын өчен, бала, һичшиксез, аны камил белергә, бөтен нечкәлекләренә төшенергә тиеш. Баланы дөрес сөйләргә өйрәтү, аның сүз байлыгын арттыру, үз фикерен башкаларга ачык, аңлаешлы итеп сөйләргә өйрәтү – балалар белән эшләүче педагогларның иң төп бурычларының берсе. Балалар бакчасында баланың киләчәк тормышына нигез салына. Нәкъ менә бу чорда бернәрсә дә игътибардан читтә калырга тиеш түгел. Бигрәк тә телне өйрәтүдә бөтен ваклыклар әһәмиятле: сулыш алу, тавыш көче, авазларны дөрес әйтә, аларны ишетеп кабул итә һәм бер-берсеннән аера алу, ана теленең грамматикасын белү дәрәҗәсе һәм, билгеле инде, баланың үз фикерен төгәл, тулы итеп әйтеп бирә алуы. Боларның барысына да ирешелгән очракта гына бала әдәби телдә матур итеп сөйли алыр. Балаларның сөйләмен кечкенәдән үк дөрес формалаштырырга кирәк. 
Тәрбия һәм белем бирү өлкәсендәге үзгәрешләр, яңалыклар балалар бакчаларын да читләтеп үтмәде. Федераль дәүләт белем бирү стандартлары тәрбиячегә зур мөмкинлекләр тудырды: иҗадилыкка, яңача фикерләүгә өстенлек бирелде. Балалар бакчаларында дәүләт телләрен өйрәтү өчен укыту-методик комплектларның (УМК) чыгуы тиз арада балалар бакчаларына йөрүчеләргә татар һәм рус телләрен уңайлы һәм нәтиҗәле итеп өйрәнү өчен тиешле шартлар тудырды. Телләр үзләштерү байлык! Барлык балаларның да ике телне дә яхшы белүе мөһим.
Киләчәк буынга – балаларга дәүләт телләрен үзләштерү процессына мәктәпкәчә яшьтә үк старт бирү – мәктәп, югары уку йортларында белем алу этабы өчен яхшы фундамент әзерләү ул. Укыту-методик комплектлары эшчәнлекләрне, беренче чиратта, мавыктыргыч һәм югары дәрәҗәдә профессиональ итеп оештырырга ярдәм итә. Заманча педагогик технологияләр белән янәшә мультимедиа чаралары да зур ярдәмлек булып тора. Түбәндә журнал укучылар игътибарына уртанчылар төркеме өчен сөйләм үсеше буенча эшчәнлек эшкәртмәсе үрнәге тәкъдим итәм.

Тема. Әбинең сынаулары. 

Максат. Балаларның йорт кошлары турында белемнәрен ныгытып, бәйләнешле сөйләм үстерү.

Белем бирү бурычы: йорт кошлары турындагы күзаллаулар формалаштыруны дәвам итү.
Үстерү бурычы: сөйләмнең грамматик төзелешен камилләштерү; хикәя төзү осталыгын, игътибарын, кабул итүләрен үстерү.

Тәрбия бурычы: дустанә мөнәсәбәт, тапкыр булу теләге тәрбияләү.
Белем бирү өлкәсе: сөйләм үсеше.
Белем бирү өлкәләренең интеграциясе: танып белү, нәфис-нәфасәти үсеш, социальләштерү.

Методик алымнар һәм чаралар: аңлату, күрсәтү, пиктограмма буенча сөйләү, эзләү.
Җиһазлау: серле кесә, хат, йорт кошларының предметлы рәсемнәре, «серле» рәсемнәр, пиктограммалар, тартмалар, дидактик уен, түбәтәй, төсле фигуралар, кәрзин, слайдлар, экран, ноутбук, проектор.

Сүзлек өстендә эш: томшык, тәпи, канат, каңгылдый, кыткылдый, бакылдый, чиелдый.
Балаларны оештыру: түгәрәктә, экран янында, өстәл янында, тәрәзә янында, ярымтүгәрәктә утырып.
Эшчәнлек төзелеше
I . Кереш өлеш. Серле хат уку
II. Төп өлеш
1. «Кош турында сөйлә» уены.
2. «Өлешләрдән төзе» дидактик уены.

3.  «Түбәтәй» уены.

III. Йомгаклау
Эшчәнлек барышы
Тәрбияче. Исәнмесез, балалар! Мин сезне күрүемә бик шат. Әйдәгез, җитәкләшик әле, бер-беребезгә елмаеп, җылылык бүләк итик. (Бер-берсенең кулларын кысышып, бер-берсенә җылылык – сәламләү җибәрәләр.) Мин – сезгә, ә сез миңа елмаеп җылылык җибәрегез. 
Балалар, карагыз әле, сезнең янга  ашыгып килгәндә, миңа сыерчык бер хат биреп китте. Әйдәгез, тыңлап карыйк әле: «Исәнмесез, нәни дусларым! Мин сезгә биремнәр һәм табышмаклар әзерләдем. Аларны дөрес итеп үтәсәгез, кайсы әкияттән булуымны белерсез. Зирәк һәм тапкыр булырсыз, дип, ышанып калам. Сау булыгыз. Әкият иленнән әбиегез». 
Ай, балалар, карагыз әле, әби безгә шулай ук ярдәмче рәсемнәр дә җибәргән икән, әйдәгез, шушы рәсемнәр буенча сәяхәткә китик. (Тәрбияче тәрәзә рәсемен күрсәтә.) Әби безгә нәрсә әйтергә теләгән икән, ничек уйлыйсыз? Бәлки безгә шушы рәсемдә күрсәтелгән тәрәзә янына барып караргадыр? (Тәрәзә төбеннән тартма табып алалар.) Әйдәгез әле, ачып карыйк, тартмада нәрсә бар икән?
«Кош турында сөйлә» уены. (Тартма эченнән каз, тавык, әтәч, үрдәк, чеби рәсемнәрен алалар һәм атыйлар.) Әби безгә шушы кошлар турында сөйләргә кушкан. Моның өчен безгә парлашырга кирәк. (Балаларга төсләре һәм формалары белән аерылган парлы карточкалар: 1 нче парга – төрле төстә түгәрәк, 2 нче парга – төрле төстә шакмак, 3 нче парга – ак түгәрәк, 4 нче парга – сары шакмак, 5 нче парга – җирән түгәрәк таратыла. Һәр пар, үз карточкаларын кош рәсемнәренең төсләре һәм формаларына туры китереп, кирәкле рәсемне табып ала: төрле төстәге үрдәк, әтәч, ак каз, сары чеби, җирән тавык. Һәр пар, урындыкларда утырып, үз кошы турында пиктограммага таянып сөйли.)  
1 нче пиктограмма – «Бу нәрсә?»; 2 нче пиктограмма – «Төсе нинди?»; 3 нче пиктограмма – «Ничек кычкыра?»
Үрнәк. Парның беренче баласы әйтә: «Бу каз». Икенчесе: «Ул ак төстә». Беренчесе: «Каз ка-ка-ка, ди». Тәрбияче: «Димәк каз каңгылдый. Кабатлагыз: каңгылдый. (Активлаштыру.) (Тәрбияче балаларны мактый. Ул «ак, кара» рәсемен күрсәтә, артында – өстәл рәсеме.) Әйдәгез, сәяхәтебезне дәвам итик. (Өстәл өстеннән тартма табалар, аның эчендә –«Өлешләрдән төзе» уены.)
(Тәрбияче балаларга башта кош рәсемен тулысынча күрсәтә. Аннары үрнәк буенча кош сурәтен балалар белән магнитлы кисәкләрдән тактада төзиләр, өлешләрнең исемнәрен (томшык, гәүдә, тәпиләр, канат, баш, күз) атыйлар. Соңыннан һәр бала кош сурәтен өстәлдә мөстәкыйль төзи. Тәрбияче балаларны мактый.

Бу биремне үтәгәч, тәрбияче  «томшык» рәсемен алып күрсәтә, әлеге рәсем артында – түбәтәй рәсеме. Балалар түбәтәйне эзләп таба.)  
«Түбәтәй» уены. Уен вакытында түбәтәй кемдә кала, шул бала бирелгән сүзләрдән дөрес итеп җөмлә төзеп әйтергә тиеш:

1. Йөзә, суда, үрдәк: «Үрдәк суда йөзә».

2. Яши, тавык, келәт: «Тавык келәттә яши».

3. Ашый, каз, ипи: «Каз ипи ашый».
Тәрбияче. Без бик дус, тату уйнадык. Молодцы! (Түбәтәй эченнән «Дус булу» пиктограммасын алып күрсәтә.) Балалар, әбинең ахыргы табышмагын чишик әле һәм аның кайсы әкияттән икәнен белик.
(«Әби, ак, кара, томшык, дус булу» пиктограммалары куела. Балалар әбинең «Чукмар белән Тукмар» әкиятеннән икәнен белә. Җавапны таба алмасалар, тәрбияче экранда әкият буенча күренешнең тулы булмаган рәсемен күрсәтә. Шунын буенча әйтәләр.)  
Тәрбияче. Балалар, әкияттәге әби сезне бик күп беләләр икән дип мактады, сезнең чыннан да бик зирәк һәм тапкыр балалар икәнегезне аңлады. Әби безгә тагын бер бирем калдырып киткән, анысын өйгә кайткач, әти-әниләрегез белән эшләрсез. Йорт кошларының ясалып бетмәгән өлешләрен ясап бетерергә, буярга һәм ул кош турында кечкенә генә хикәя төзеп сөйләргә кирәк булыр. Шулай ук ул безгә күчтәнәчләр дә калдырып киткән. (Кәрзин эченнән әби  күчтәнәчләрен алып күрсәтә.) 
Балалар, сезгә эшчәнлек ошадымы? Бигрәк тә нәрсә ошады? Әбинең биремнәрен үти алдыкмы? Сез бүген нинди яңалык белдегез? Тагын нәрсәләр белергә телисез? Өйгә кайткач, кемгә сөйлисез?
Сез миңа бүген бик ошадыгыз. Сез бик тапкыр һәм зирәк булдыгыз.

